__________ՀՀ ՊԵՏԱԿԱՆ ԵԿԱՄՈՒՏՆԵՐԻ ԿՈՄԻՏԵ_________
 (ՀՀ պետական կառավարման համակարգի մարմնի անվանումը)

ԱՄՓՈՓԱԹԵՐԹ
«ՀԱՇՎԱՐԿԱՅԻՆ ՓԱՍՏԱԹՂԹԵՐՈՒՄ ԱՊՐԱՆՔՆԵՐԻ ԱՐՏԱՔԻՆ ՏՆՏԵՍԱԿԱՆ ԳՈՐԾՈՒՆԵՈՒԹՅԱՆ ԱՊՐԱՆՔԱՅԻՆ ԱՆՎԱՆԱՑԱՆԿԻ ԾԱԾԿԱԳՐԵՐԸ ՆԵՐԱՌԵԼՈՒ ԴԵՊՔԵՐԸ, ԿԱՐԳԸ ԵՎ ԺԱՄԿԵՏՆԵՐԸ ՍԱՀՄԱՆԵԼՈՒ ՄԱՍԻՆ»
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ

	1. ՀՀ ֆինանսների նախարարություն
	03.04.20252.

	
	N01/2-3/6103-2025

	Նախագծի 1-ին կետով սահմանված հավելվածի 3-րդ կետի համաձայն՝ ապրանքների, բացառությամբ անշարժ գույքի և ՀՀ հարկային օրենսգրքի 55-րդ հոդվածի 4-րդ մասի 11-րդ կետով սահմանված ապրանքների, տեղափոխման դեպքում ՀՀ հարկային օրենսգրքի 56-րդ հոդվածով սահմանված պահանջներին համապատասխան դուրս գրվող` ապրանքի տեղափոխության բեռնագրում պարտադիր ներառվում է տեղափոխվող ապրանքի ԱՏԳ ԱԱ ծածկագիրը: Վերոգրյալի կապակցությամբ հայտնում ենք հետևյալը.
1) հիմնական միջոցների տեղափոխման դեպքում ապրանքի տեղափոխության բեռնագրում վերջինիս ԱՏԳ ԱԱ ծածկագիրը ներառելու նպատակադրումը պարզ չէ, քանի որ նշված ծածկագրի առկայությունը որևէ խնդրի լուծման կամ առկա ռիսկերի չեզոքացման միջոց չէ: Ուստի, առաջարկում ենք նախագծի 1-ին կետով սահմանված հավելվածի 3-րդ կետում «անշարժ գույքի» բառերը փոխարինել «հիմնական միջոցների» բառերով,
	Ընդունվել է: 
Նախագծում կատարվել են համապատասխան փոփոխություններ:


	2) հումքի կամ անավարտ արտադրանքի տեղափոխության ժամանակ դուրս գրվող ուղեկցող փաստաթղթերում նույնպես ԱՏԳ ԱԱ ծածկագիրը նշելու պահանջի սահմանումը խնդրահարույց է՝ հաշվի առնելով այն հանգամանքը, որ նկարագրված դեպքերում ծածկագիր նշելու պահանջը որևէ խնդրի լուծում կամ ռիսկի չեզոքացում չի ապահովի,
	Չի ընդունվել:
ՀՀ հարկային օրենսգրքի կիրառության իմաստով հումքը կամ անավարտ արտադրանքը ևս համարվում են ապրանք, ուստի հարկային վարչարարության իրականացման ընթացքում խնդրահարույց է տեղափոխվող ապրանքը որպես հումք կամ անավարտ արտադրանք դասակարգելը, հետևաբար ապրանքի տեղափոխության ուղեկցող փաստաթղթում նշված բացառության սահմանումը համարում ենք ոչ նպատակահարմար:

	3) առանձին քննարկման առարկա է հանրային ծառայությունների շրջանակներում մատակարարվող ապրանքների մասով դուրս գրվող հաշվարկային փաստաթղթերում ԱՏԳ ԱԱ ծածկագիր նշելու պահանջը՝ հաշվի առնելով այն հանգամանքը, որ հանրային ծառայությունների շրջանակում ապրանքի մատակարարման յուրաքանչյուր գործարքի մասով մանրամասն տեղեկատվություն Կառավարության 2025 թվականի հունվարի 30-ի թիվ 104-Ն որոշման շրջանակում արդեն հարկային մարմին ներկայացվում է,
	Չի ընդունվել:
ՀՀ կառավարության 30.01.2025թ. N104-Ն որոշմամբ սահմանված` ՀՀ հարկային օրենսգրքով նախատեսված հարկային հսկողության շրջանակում օգտագործելու նպատակով էներգետիկայի բնագավառում և ջրային ոլորտում լիցենզիա ստացած անձանց, ինչպես նաև ջրային ոլորտում գործունեություն իրականացնող այլ հարկ վճարողների կողմից հարկային մարմնին տրամադրվող տեղեկատվության ցանկում ներառված չէ ապրանքի ԱՏԳ ԱԱ ծածկագիրը, այդ որոշման շրջանակում ապրանքի ԱՏԳ ԱԱ ծածկագրի վերաբերյալ տեղեկատվությունը հարկային մարմին չի ներկայացվում:

	4) նախագծով առաջարկվող կարգավորումներն ընդունելուն զուգահեռ անհրաժեշտ է ամբողջությամբ վերանայել և վերաիմաստավորել Հարկային օրենսգրքի 350-րդ հոդվածի 1-ին մասով սահմանված կարգավորումների շրջանակներում հարկային մարմին տեղեկություններ ներկայացնելու ընթացակարգերը՝ հաշվի առնելով այն հանգամանքը, որ հաշվարկային փաստաթղթերում ԱՏԳ ԱԱ ծածկագրեր նշելու պահանջի սահմանումն, ըստ էության, հանգեցնելու է հարկային մարմին ներկայացվող տեղեկությունների կրկնության:
	Ընդունվել է ի գիտութուն:
ՀՀ հարկային օրենսգրքի 350-րդ հոդվածի 1-ին մասով սահմանված կարգավորումների շրջանակներում հարկային մարմին տեղեկություններ ներկայացնելու ընթացակարգերի վերանայման և վերաիմաստավորման հարցը նախագծով կարգավորման առարկա չէ, և կարող է քննարկվել հետագա օրենսդրական փոփոխությունների շրջանակներում:

	2. ՀՀ էկոնոմիկայի նախարարություն
	18.03.2025թ.

	
	N01/5828-2025

	Նախագծով նշված է, որ վերջինս մշակվել է՝ հիմք ընդունելով Հայաստանի Հանրապետության հարկային օրենսգրքի (այսուհետ՝ Օրենսգիրք) 55-րդ հոդվածի 4-րդ մասի 7.1-ին և 57-րդ հոդվածի 5-րդ մասի 7-րդ և 8-րդ կետերը։
Հարկ է ընդգծել, որ նշված դրույթները վերաբերում են ԱՏԳ ԱԱ ծածկագրի կիրառությանը՝ Կառավարության սահմանած դեպքերում, կարգով և ժամկետներում։ Սակայն Նախագծով, ըստ էության, ԱՏԳ ԱԱ ծածկագրի կիրառություն 2026 թվականի հունվարի 1-ից սկսած սահմանվում է բոլոր ապրանքների մատակարարման գործարքների համար, ինչը չի ենթադրում առանձին դեպքերի կիրառություն, այլ ընդամենը ժամանակագրական շարք է սահմանում, ըստ որի պետք է տեղի ունենա ապրանքների մատակարարման փաստաթղթավորման գործընթացում ԱՏԳ ԱԱ ծածկագրի կիրառությունը։ 

	Չի ընդունվել:
«Հայաստանի Հանրապետության հարկային օրենսգրքում լրացումներ և փոփոխություններ կատարելու մասին» ՀՕ-491-Ն օրենքով սահմանվել է, որ գործարքի առարկա հանդիսացող ապարանքների, բացառությամբ անշարժ գույքի և ԵՏՄ համաձայնագրի շրջանակներում հետագծելիության ենթակա ապրանքների, մասով դուրս գրվող հաշվարկային փաստաթղթերում ապրանքի ԱՏԳ ԱԱ ծածկագրի պարտադիր լրացման դեպքերը, կարգն ու ժամկետները սահմանում է Կառավարությունը: Օրենսգրքի նշված պահանջներին համապատասխան` նախագծով սահմանվում են այն դեպքերն ու ժամկետները, երբ ապրանքների մասով դուրս գրվող հաշվարկային փաստաթղթերում պարտադիր պետք է լրացվեն ԱՏԳ ԱԱ ծածկագրերը, ինչպես նաև դրանց լրացման կարգը: 

	Միաժամանակ, հարկ է նշել, որ ԱՏԳ ԱԱ ծածկագրերը լրացվելու են տնտեսվարողների կողմից ինքնուրույն, հետևաբար, հաշվի առնելով ԱՏԳ ԱԱ ծածկագրերի հարցում տնտեսավարողի ինքնուրույն ճիշտ կողմնորոշվելու հարցի բարդությունը, ԱՏԳ ԱԱ ծածկագիրը տնտեսվարողի կողմից սխալ լրացնելու ռիսկը բավականին մեծ է։ Հաշվի առնելով նաև այն հանգամանքը, որ ԱՏԳ ԱԱ ծածկագրի սխալ լրացման դեպքում Օրենսգրքով որևէ մեղմացուցիչ հանգամանք սահմանված չէ, ըստ էության, այն դիտարկվելու է, որպես Օրենսգրքի 56-րդ հոդվածի 5-րդ մասի համաձայն, Օրենսգրքի պահանջները չբավարարող ուղեկցող հաշվարկային փաստաթուղթ, որն էլ հանգեցնելու է Օրենսգրքի 410 հոդվածով սահմանված պատասխանատվության՝ նվազագույնը 500,000 դրամի չափով տուգանք։ Ստացվում է տնտեսվարողը՝ առանց գիտակցված խախտման, ենթարկվելու է բավականին մեծ պատասխանատվության, ինչը հետագա գործունեության լուրջ խնդիրներ է առաջացնելու մեծ թվով տնտեսավարողների համար։ 
Եթե հաշվի առնենք նաև այն հանգամանքը, որ Օրենսգրքի 410 հոդվածը միկրոձեռնարկատիրության սուբյեկտների համար վերանշյալ իրավախախտումը մեկ տարվա ընթացքում  կրկնելու դեպքում (ինչը բացառված չէ) կարող է հիմք հանդիսանալ միկրոձեռնարկատիրության սուբյեկտ համարվելուց դադարելուն, ապա այն ուղղակիորեն լուրջ վնաս է հասցնելու փոքր և միջին ձեռնարկատիրությանը։ 
Այսպիսով՝ Նախագիծը խոչընդոտ է հանդիսանալու ՀՀ տնտեսվարողների գործունեությանը և հետագա զարգացմանը։
Հաշվի առնելով վերոգրյալը՝ Նախագծի սույն տարբերակը նպատակահարմար չենք համարում և կարծում ենք, որ այն ունի վերանայման կարիք։ 

	Չի ընդունվել:
ԱՏԳ ԱԱ ծածկագրի լրացման պարտադիր պահանջի ներդրումը նախատեսվում է իրականացնել աստիճանաբար` սկզբնական փուլում կիրառելով ներմուծողների կողմից մատակարարումների մասով, այնուհետ` արտադրողների կողմից արտադրված ապրանքների մատակարարումների մասով, հետագայում մնացած բոլոր հարկ վճարողների կողմից մատակարարումների մասով: Ընդ որում, նշված դեպքերում ԱՏԳ ԱԱ ծածկագրի լրացման պարտադիր պահանջը սահմանվել է հաշվի առնելով, որ տվյալ տնտեսվարող սուբյեկտների կողմից ապրանքների ներմուծման կամ արտահանման փուլերում արդեն իսկ հայտնի է ապրանքի ԱՏԳ ԱԱ ծածկագիրը: Միաժամանակ, ապրանքների ԱՏԳ ԱԱ ծածկագրերի դասակարգման հնարավոր հարցերը մեղմելու և լրացուցիչ բարդություններ չառաջացնելու  հանգամանքով պայմանավորված նախատեսվել է, որ ԱՏԳ ԱԱ ծածկագրերը լրացվելու են ԱՏԳ ԱԱ ծածկագրի 4 նիշի մակարդակով:
Միաժամանակ, պատասխանատվության կիրառման առումով անհրաժեշտ է նկատի ունենալ, որ օրենսգրքի 57-րդ և 410-րդ հոդվածների դրույթներին համապատասխան` պատասխանատվություն կիրառվում է ԱՏԳ ԱԱ ծածկագրերի լրացման պարտադիր պահանջ սահմանված լինելու դեպքում` ԱՏԳ ԱԱ ծածկագրերը չլրացնելու համար:
Ինչ վերաբերում է միկրոձեռնարկատիրության սուբյեկտ համարվողներին, հայտնում ենք, որ հարկման այդ ռեժիմը արտոնյալ հարկային պայմաններ է ենթադրում, և նախագծով առաջարկվող կարգավորումները վերաբերում են գործարքների փաստաթղթավորմանը, ուստի այդ մասով հավասար մրցակցային պայմաններ ապահովելու տեսանկյունից նպատակահարմար չէ գործարքների փաստաթղթավորման պարտադիր պահանջների մասով միկրոձեռնարկատիրության սուբյեկտներին տարանջատել: Անհրաժեշտ է հաշվի առնել, որ միկրոձեռնարկատիրության համակարգում հիմնականում ներգրավված են ծառայություններ մատուցող կամ աշխատանքներ կատարող հարկ վճարողները, իսկ արտադրությամբ զբաղվող և օրենսգրքով սահմանված կարգով միկրոձեռնարկատիրության սուբյեկտ համարվողների
 որոշ մասը, ՀՀ կառավարության 06.07.2017թ. N802-Ն որոշման համապատասխան, ներկայացնում են արտադրված ապրանքների ծավալների վերաբերյալ տեղեկատվություն` ըստ ապրանքի ԱՏԳ ԱԱ ծածկագրի:
Հետևաբար` հաշվի առնելով վերոգրյալը, գտնում ենք, որ մեծ թվով տնտեսվարողների, ինչպես նաև փոքր և միջին ձեռնարկատիրության մասով լուրջ խնդիրներ կամ լուրջ վնասներ հասցնելու վերաբերյալ գրությամբ ներկայացված դիտարկումները հիմնավորված չեն:

	3. ՀՀ արդարադատության նախարարություն
	25.04.2025թ.

	«Հաշվարկային փաստաթղթերում ապրանքների արտաքին տնտեսական գործունեության ապրանքային անվանացանկի ծածկագրերը ներառելու դեպքերը, կարգը և ժամկետները սահմանելու մասին» Հայաստանի Հանրապետության կառավարության որոշման նախագծի վերաբերյալ հայտնում ենք հետևյալը․
[bookmark: _GoBack]Նախագծի 2-րդ կետի համաձայն՝ «Սույն որոշումն ուժի մեջ է մտնում պաշտոնական հրապարակման օրվան հաջորդող տասներորդ օրը:»։
Միաժամանակ հարկ է նկատի ունենալ, որ Նախագծով ԱՏԳ ԱԱ ծածկագրերի լրացման գործընթացի աստիճանական ներդրման նպատակով նախատեսվել է, որ ԱՏԳ ԱԱ ծածկագրերը պարտադիր ներառվելու են 2025 թվականի սեպտեմբերի 1-ից իրականացվող ապրանքների մատակարարման կամ ապրանքների տեղափոխման սահմանված դեպքերում, 2025 թվականի հոկտեմբերի 1-ից ՀՀ-ում արտադրված ապրանքների մատակարարումների կամ տեղափոխումների մասով` արտադրող համարվողների կողմից դուրս գրվող հաշվարկային փաստաթղթերում, ինչպես նաև 2026 թվականի հունվարի 1-ից իրականացվող ապրանքների մատակարարման կամ ապրանքների տեղափոխման դեպքերի վրա՝ ապրանքների մատակարարումների կամ տեղափոխումների մասով մնացած դեպքերում դուրս գրվող հաշվարկային փաստաթղթերում։
Այս առումով հարկ է նկատի ունենալ, որ «Հայաստանի Հանրապետության հարկային օրենսգրքում լրացումներ և փոփոխություններ կատարելու մասին» ՀՕ-491-Ն օրենքի 6-րդ հոդվածի 1-ին մասի համաձայն՝ «Սույն օրենքն ուժի մեջ է մտնում 2025 թվականի հունվարի 1-ից, բացառությամբ սույն օրենքի 1-ին և 2-րդ հոդվածների, որոնք ուժի մեջ են մտնում նույն հոդվածներով սահմանված դրույթների կիրարկումն ապահովող համապատասխան ծրագրային ապահովման աշխատանքներն ավարտելու օրվան հաջորդող տասներորդ օրը:», մինչդեռ Նախագծով և Նախագծի հիմնավորմամբ բացահայտված չէ, թե երբ են ավարտվելու ծրագրային ապահովման աշխատանքները, ուստի, հիմք ընդունելով «Նորմատիվ իրավական ակտերի մասին» օրենքի 28-րդ հոդվածի 1-ին մասը, համաձայն որի՝ «Նորմատիվ իրավական ակտի գործողությունը տարածվում է դրա ուժի մեջ մտնելուց հետո գործող հարաբերությունների վրա, եթե այլ բան նախատեսված չէ Սահմանադրությամբ, օրենքով կամ տվյալ նորմատիվ իրավական ակտով:», անհրաժեշտ է Նախագծի հիմնավորմամբ նշել՝ արդյոք 2025 թվականի սեպտեմբերի 1-ին ծրագրային ապահովման ժամկետները կհամարվեն ավարտված։
	Ընդունվել է 
Նախագծի հիմնավորման մեջ լրացվել է ԱՏԳ ԱԱ ծածկագրերը պարտադիր լրացնելու հնարավորության ծրագրային ապահովման հետ կապված ժամկետների մասին տեղեկատվություն:



